
De la frinèsta avant de la Canceleria, qu'espii la bèra plaça, un rebat carrat, ròse e grisàs, e la soa colona Vendòme. Las lutz, darrèr jo, que’s miralhan e se plègan dens lo carrèu de vitra. Ua pluja liugèira, com entà pensar pas en arren. Sèi pas perqué, pensi atau a mossur Michelet, jutge de patz deu nòste canton, a la Lana, pensi aus dijaus d'audiéncia, quan los chivaus atinèn la fin deus pleiteis, estacats aus tilhs. 
Mossur Michelet — « Jausèp Michelet », ço nos arrecomandèva de díder, e que non pas : Michelet Jausèp. « Alòm! diretz pas totun : Hugo Victor ! » — mossur lo jutge se n'anè passejar tot vèspe, quan lo só arrajèva. De la medissa man, que luvèva la soa cana a cap d'argent e son canotièr dab riban verd, tot còp dont traversèva un citoyen, o quauque semblant de citoyen, o quauque mormòc dont podè lo créder francés. Car i vedè pas mèi guaire. Qu'èra tanben vadut, a la longa, dehèt shord, e se planhè que los pleitejaires — « Mès pr'amor cridetz tan hòrt ? » — li balhèssin, a la soa moda, « insomnias d'audiéncia ». 
De  mèi en mèi sovent, après avossi legit ua longa kiriela d'attendus, de vutz tremolanta, qu'abaishèva lo son « lornhon » e son parlar: « Par ces motifs, les parties sont condamnées à s'entendre entre elles ». E mon Diu, las partidas que s'entinèn amassa, òc ben de vrai. Pr'amor n’avè pas costat arren, ni a l'ua ni a l'auta, de se n'anar lo desser a l'ostau deu jutge, e s'i rapatriar. 
Mossur Michelet, tota Setmana santa, que se hadè eth tanben jutjar au tribunau, mès au tribunau de Diu. La soa confession que la marmusèva tot haut mèi d'ua òra. 
La soa dauna que s'ajolhèva en medís temps a l'auta part deu confessionau, e quan lo son òmi s'acusèva, o tròp, o pas pro, que se metè a li cridar dessús, a s'enirar, a bumpar, a har combat. Aquò, vinè ua scèna de familha. Mès a tots dus, mossur e dauna Michelet que pesèvan aquí, que suspesèvan, escrupulosament, l'equitat deus jutjaments de l'annada, per ua chaminèia mau ramonada, ua garia disputada de dus vesins, un tèst copat... De mòdas que, d'un an sus l'aut, las affaires vadón mèi ralas; de mòdas qu'atau los de París an suprimit los jutges de patz. 
E qu'espii un chic trist, sus la plaça ròsa e grisa, passar l'ombra trantalhanta de mossur Jausèp Michelet, l'ompra dont avè fenit per la saludar, a la paret de l'apoticari, e dont saludèva a l'envèrs mossur Michelet Jausèp. 
